
Studentёt e drejtësisë kanë nevojë për thellim në fusha të veçanta dhe në akses të orientuar sipas natyrës së studimeve. Ata duhet tё formohen nё drejtim tё njohjes sё gjerё me kushtetutën, ligjet dhe jurisprudencёn, me qëllim përdorimin efektiv të garancive ligjore/kushtetuese për mbrojtjen e të drejtave të njeriut. Në vazhdën e kësaj domosdoshmërie, e drejta administrative, e drejta kushtetuese dhe të drejtat e njeriut, si disa nga lëndet kryesore në kurrikulat e fakulteteve të drejtësisë, duhen zhvilluar më tej edhe nëpërmjet krijimit të teksteve të posaçme me rreze më të gjerë trajtimi. Teksti “Kontrolli mbi administratën publike”, është një tekst,  i cili ofrohet si punim mbi të treja disiplinat, duke implikuar sa elementë të së drejtës administrative, po aq dhe elementë të së drejtës kushtetuese dhe të të drejtave të njeriut.
Ky tekst vjen si domosdoshmëri kryesisht për shkak të përfshirjes së lëndës “Kontrolli mbi administratën publike” si pjesë e studimeve “Master”, duke plotësuar kështu nevojat e studentëve për tekst të shkruar për këtë lëndë.
Ky punim ka këto qëllime kryesore:
· Të japë trajtime bashkëkohore të llojeve të kontrollit mbi administratën publike, të pasuruar dhe me jurisprudencë tё gjykatave dhe shembuj ilustrative;
· Të verë në pah ndryshimet në legjislacion dhe të përditësojë konceptet mbi tё drejtёn administrative si e drejtё tepër dinamike dhe evolutive;
· Të japë një shtrirje të gjerë të kontrolleve edhe në këndvështrim të GJEDNJ dhe ndikimit të saj në nivel kombëtar;
· Të theksojë në mënyrë të qartë stilin e ndryshëm të trajtimit mbi kontrollin ndaj administratës publike, krahasuar me trajtime të mëparshme, të realizuara në tekste të ndryshme, po për të njëjtat çështje, por jo me të njëjtin skematikë. 
Përveçse për studentët si përfituesit kryesorë, ky punim mund të plotësojë në mënyrë të arsyeshme edhe njohuritë e punonjësve/administratorëve publikë të nivelit qendror dhe vendor për edukim mbi kontrollin kushtetues. Ai mund të provokojë debate mbi çështje të diskutueshme, si dhe një reflektim më të thellë nga ana e administratës publike mbi funksionet e saj dhe tensionet që mund të krijohen mes standardeve administrative dhe standardeve dhe vlerave kushtetuese. Edhe për praktikantët e ligjit  ky punim mund të jetë ndihmues, sepse në të janë trajtuar me hollësi dhe çështje të praktikës gjyqësore dhe kushtetuese, dhe si rrjedhojë mund të përbëjë një udhërrëfyes të mirë mbi qёndrimet e gjykatave ndaj administratës publike.  
Vlen të theksohet se ky punim nuk do të ofrojë një koncept shterues të administratës publike sipas legjislacionit shqiptar dhe doktrinës shqiptare. Kjo sepse ky koncept është variabël, në vende të ndryshme ofrohet kategorizim i ndryshëm i organeve administrative publike. Edhe sipas jurisprudencёs sё GJED-së, koncepti i administratës publike që kanë vendet anëtarë në legjislacionet kombëtare nuk mund të shkatërrojë aplikimin e rregullave të Komunitetit mbi lëvizjen e lirë të punonjësve[footnoteRef:1]. Prandaj dhe do mbetet jashtë këtij punimi debati mbi çfarë është administrata publike dhe cilat organe përfshihen në të.  [1:  Komisioni k. Dukës së Luksemburgut, C- 473/93, vendim i datës 2 Korrik 1996; Komisioni kundër Belgjikës C-149/79, vendim i datës 17 Dhjetor 1980. Për më tepër shih dhe studimin “Mbi një hapësirë të re për administratën publike dhe shërbimet e interesit të përgjithshëm në një bashkim të zgjeruar”, Luksemburg 8 Qershor 2005.
http://www.mju.gov.si/fileadmin/mju.gov.si/pageuploads/mju_dokumenti/pdf/ETUDE_un_nouvel_espace_pour_les_adm.pub_EN.pdf] 

Gjithashtu theksojmë se në pjesë të caktuara punimi bie dhe në përsëritje, të cilat janë të pashmangshme, por që të trajtuara nga kënde të ndryshme, p.sh. kontrolli i ligjshmërisë së akteve të organeve vendore trajtohet edhe në pjesën e parë tek kontrolli administrativ, por edhe në pjesën e dytë tek kontrolli gjyqësor, por tashmë në këndvështrim të vënies në lëvizje të gjykatës nëpërmjet padisë së Prefektit, ose në pjesën e tretë mbi kontrollin kushtetues është trajtuar kontrolli i Kuvendit në procedurat e shkarkimit të disa funksionarëve të institucioneve të pavaruara, kur ndërkohë në pjesën e katërt mbi  kontrollin parlamentar është trajtuar kontrolli i Kuvendit ndaj organeve të pavarura kushtetuese nëpërmjet komisioneve hetimore.
Punimi mbështetet në dispozitat kushtetuese, dispozitat ligjore, jurisprudencë të gjykatave shqiptare dhe të huaj si dhe doktrinë vendase dhe të huaj. Metodat e kërkimit, si përshkruese, kërkuese, shpjeguese, parashikuese, statistikore, krahasuese, mund të gjenden në stilin e  punimit të ndërthurura, me qëllim ilustrimin sa më mirë të llojeve të ndryshme të kontrollit që ekzistojnë mbi veprimtarinë e administratës publike shqiptare. Punimi ofron pikat kryesore të nënvizuara, bold-uara ose në italic, ofron fjalë kyçe në çdo pjesë për ta bërë më lehtësisht të identifikueshëm secilën nën-pjesë, ofron shembuj hipotetikë, në mungesë të praktikës, si dhe bibliografinë të ndarë për referenca të mëtejshme.
Për këtë punim kontributet e autorëve kanë qënë të ndara. Pjesën  mbi kontrollin administrativ e ka punuar Prof.Dr.Ermir Dobjani, mbi kontrollin gjyqësor ka punuar LL.M.Erajd Dobjani, mbi kontrollin kushtetues ka punuar Dr.Elsa Toska dhe mbi kontrollin parlamentar ka punuar LL.M. Erlir Puto.
Autorët besojnë se ky punim në dorën e studentëve do të jetë mjaft i vlefshëm, por jo domosdoshmërisht vetëm për ta. Kontrolli nuk është një detyrë as e thjeshtë dhe as e lehtë. Kontrolli është një shkencë, një art që nënkupton njohje me themel të profesionit, kompetencë, pasion dhe talent dhe mbi të gjitha ndershmëri dhe integritet.
Autorët janë të hapur për çdo koment dhe vërejtje rreth këtij teksti, me qëllim përmirësimin e përmbajtjes së tij.

Tiranë, Janar 2013						Autorët


